
स्वर्णिम युगाचे सूत्रधार – पिताश्री प्रजापिता ब्रह्मा
या विश्वात अनेक समाजसुधारक, तत्त्वज्ञ व धर्मात्मे होऊन गेले. त्यांनी धर्म व कर्तव्य आचरणात आणून आदर्श जीवन घडवले आणि मानवजातीच्या उन्नतीसाठी प्रेरणास्रोत ठरले. परंतु प्रजापिता ब्रह्मा हे असे दिव्य पुरुष होते, ज्यांच्या तनात सर्वशक्तिमान अलौकिक परमात्म्याचे अधिष्ठान होते. त्या दिव्य शक्तीने त्यांना संपूर्ण मानवसमाजाला शांती, प्रेम, आनंद व पवित्रतेने अलंकृत करून स्वर्णिम युगाची पुनर्स्थापना करण्याचे कार्य सोपवले.
सृष्टीतील आद्य पुरुष म्हणून त्यांनी अदम्य साहस, निष्ठा व अढळ विश्वासाच्या बळावर असे स्वर्णयुग घडवण्याचा संकल्प केला की ज्याच्या छायेत सर्व मानवात्म्यांना सुख, शांती व सौंदर्य प्राप्त होऊन आपले भविष्य उज्ज्वल करता येईल. स्वयं परमात्म्याने ब्रह्मा यांच्या माध्यमातून नव्या जगाची निर्मिती करण्यासाठी त्यांच्या तनाचा आधार घेतला आणि साकार रूपात कार्य करून स्वतःचा निजस्वरूपाचा परिचय दिला.
ब्रह्मा बाबांनी केवळ परमात्मा शिव यांच्या आज्ञेचे पालन केले असे नाही, तर गहन तपस्या व त्यागातून ते त्यांच्या समान झाले. ते एक महायोगी होते. त्यांनी अनेक आत्म्यांमध्ये योगाची पराकाष्ठा जागृत करून त्यांना विश्वकल्याणासाठी प्रेरित केले. संपूर्ण विश्वपटलावर त्यांनी अशा आध्यात्मिक प्रकाशाची ज्योत प्रज्वलित केली की जिथून प्रत्येक व्यक्ती इच्छित फल, मुक्ती व जीवनमुक्ती प्राप्त करू शकते.
परमसत्तेने प्रिय ब्रह्मा बाबांना स्वीकारलेच; परंतु लौकिक जीवनातही ते अत्यंत नम्र, उदार, कर्तव्यनिष्ठ व सर्वांना प्रेम देणारे होते. त्यांच्यात अद्भुत साहस व आत्मविश्वास होता. विरोधक, निंदक व असंख्य अडथळे असूनही ते सत्यपथावर अखंडपणे अग्रसर राहिले.
होय, आपण त्या महान पुरुषाबद्दल बोलत आहोत, जे दादा लेखराज या नावाने कराची येथे सुप्रसिद्ध हिरे-जवाहरात व्यापारी होते आणि भक्तिभावाने परिपूर्ण होते. वयाच्या ६०व्या वर्षी, सन १९३६ मध्ये, निराकार परमपिता परमात्मा शिव यांनी त्यांच्या तनात प्रवेश करून त्यांना प्रजापिता ब्रह्मा हे नाव दिले व नव्या विश्वाच्या निर्मितीचे आदेश दिले. स्वयं परमात्म्याने त्यांच्यामार्फत दिव्य ज्ञान प्रकट करून सर्वांना सद्गुणी बनवण्याचे कार्य केले.
कराची येथे ओम मंडळी या नावाने सुरू झालेली संस्था सन १९५१ मध्ये आबू पर्वतावर स्थानांतरित झाली. त्या काळात ब्रह्मा बाबांनी पेरलेले विश्वकल्याणाचे बीज आज वटवृक्षासारखे विस्तारले असून, प्रजापिता ब्रह्माकुमारी ईश्वरीय विश्व विद्यालय या रूपाने जगभर विख्यात झाले आहे. येथे येणाऱ्या असंख्य आत्मा प्रभू-मिलनाची तहान भागवतात आणि पवित्रता, सुख, शांती व प्रेमसौहार्दाने जीवन सजवतात. हे एक अद्वितीय विश्वविद्यापीठ असून अज्ञानाच्या अंधकारातून समाजाला मुक्त करून विश्वउत्थानाचा प्रकाशस्तंभ ठरले आहे.
प्रिय ब्रह्मा बाबांनी आपले सर्वस्व परमात्म्यास अर्पण केले. तन-मन ईश्वरीय सेवेसाठी व परमात्म्याच्या बालकांच्या प्रेमासाठी समर्पित केले. श्रीमत व शिक्षेला प्रत्यक्ष आचरणात आणून ते सर्वांसाठी जिवंत उदाहरण ठरले. १८ जानेवारी १९६९ रोजी ते पूर्णत्वास जाऊन अव्यक्त झाले.
जरी आज ब्रह्मा बाबा अव्यक्त स्वरूपात आपली सेवा करीत असले, तरी जेव्हा जेव्हा १८ जानेवारी हा स्मृतिदिन येतो, तेव्हा त्या अपार प्रेम व पालनाच्या आठवणींनी सर्व ब्रह्मावत्सांची नेत्रे अश्रूंनी भरून येतात. हा दिवस बाबा समान अव्यक्त स्वरूप धारण करून त्यांना प्रत्यक्ष अनुभवण्याचा आहे.
प्रजापिता ब्रह्मा हे सृष्टीचे आद्य पुरुष व मार्गदर्शक आहेत. सर्जनहाराने त्यांना स्वर्णिम युगाचे सूत्रधार बनवले. त्यांची कृपा व छत्रछाया सदैव मानवाच्या भाग्यरेषा उजळवत राहील. पतित मानव व तमोप्रधान सृष्टीला सतोप्रधान, पावन बनवण्याचे अशक्यप्राय कार्य ब्रह्मा बाबांच्या दिव्य संकल्पांमुळे अल्पकाळातच सत्ययुगी स्वरूपात प्रकट होईल.
ब्रह्मा बाबांच्या जीवनात असंख्य गुण होते. त्यापैकी काही महत्त्वाचे गुण पुढीलप्रमाणे—
१. अत्यंत वैराग्य व महान त्याग :
शिवबाबांनी साक्षात्कार दिल्यानंतर ब्रह्मा बाबांना जुन्या जगाविषयी पूर्ण वैराग्य आले. देहाभिमान पूर्णतः नष्ट झाला. सर्व साधनसंपत्ती असूनही त्यांनी ती ईश्वरीय बालकांसाठी अर्पण केली.
२. अढळ निश्चय व नशा :
शिवबाबांवरील अटूट विश्वासामुळे ते सदैव निश्चिंत राहिले. कर्ता-करविता परमात्माच आहे, या भावनेतून ते अडथळ्यांतही स्थिर राहिले.
३. पूर्ण निरहंकारिता :
ते सदैव निमित्त व नम्र राहिले. स्वतः आधी आचरण करून दाखवत आणि लहानमोठी कामे सहजतेने करत.
४. संपूर्ण समर्पण व सहनशीलता :
तन-मन-धन परमात्म्यास अर्पण करून त्यांनी लौकिक संबंध अलौकिकात रूपांतरित केले. निंदा, विरोध सहन करूनही सदैव स्मितहास्य राखले.
५. महायोगी स्वरूप :
त्यांचे संपूर्ण जीवन कर्मयोगी होते. चालता-फिरता सतत ‘मनमनाभव’ स्थितीत राहून त्यांनी तपस्येचा सर्वोच्च आदर्श ठेवला.
६. सर्वप्रिय प्रजापिता :
धर्म, जात, वर्ण, रंग यापलीकडे जाऊन प्रत्येक आत्म्याकडे त्यांनी महान आत्म्याच्या दृष्टीने पाहिले. गुणांचे कौतुक करून निराशांनाही आशावादी बनवले.
वृक्ष कितीही विस्तारला तरी त्याचे अस्तित्व बीजातच असते. त्याप्रमाणे ब्रह्मा बाबा सदैव स्मरणात राहतील. अशा महान ब्रह्मा बाबांना शत्-शत् नमन.
सौजन्य : ब्रह्माकुमारीज्

